
శ్రీహనుమదష్టకమ్ 

విలోభనీయశేఖరం మహాప్రతాపివానరమ్  ।
త్రిలోకభక్తరఞ్జనం   భజే సమీరనన్దనమ్  ॥ ౧॥

జగజ్జనార్చితార్చితం  జగజ్జనానుమోదితమ్  ।
పురారినామజాపకం నమామి రామసేవకమ్ ॥౨॥

విఖణ్డితం  త్రిపాతకం  సమీరణాత్మజాతకమ్ ।
విభీషణాదిమణ్డితం  నమామి రామమణ్డితమ్  ॥ ౩॥

కపీశయోగకారకం నఖాయుధారిఘాతకమ్ ।
నిశాచరాదిమారకం నమామి సామగాయకమ్ ॥ ౪॥

యశోవితానధారిణం ప్రచణ్డరౌద్రలోచనమ్    ।
సమస్తకష్టమోచనం  నమామి వాయునన్దనమ్  ॥ ౫॥

పిశఙ్గపుచ్ఛసున్దరం   గదాస్త్రధారివానరమ్  ।
జితేన్ద్రియాదివన్దితం   నమామి రామపాలితమ్ ॥౬॥

మహాసముద్రలఙ్ఘితం   మహోరగాదినాశితమ్ ।
ప్రపఞ్చభారహారకం  నమామి విఘ్నఘాతకమ్ ॥ ౭॥

సుధామయూఖధారకం విరోధివర్గదారకమ్  ।
కృపాకటాక్షగోచరం నమామి భక్తనాగరమ్ ॥౮॥

ఇతి ప్రదీప్తకుమారనన్దశర్మవిరచితం   శ్రీహనుమదష్టకం   సమాప్తమ్ ।

